
Ribhusankathitam Shivena Kumaropadeshavarnanam

ಋಭುಸಂಕಥಿತಂ ಶಿವೇನ ಕುಮಾರೋಪದೇಶವರ್ಣನಂ

(ಕೇವಲಂ ಬ್ರಹ್ಮಮಾತ್ರತ್ವಾತ್)

ಋಭುಃ -
ಕೈಲಾಸೇ ಶಂಕರಃ ಪುತ್ರಂ ಕದಾಚಿದುಪದಿಷ್ಟವಾನ್ .

ತದೇವ ತೇ ಪ್ರವಕ್ಷ್ಯಾಮಿ ಸಾವಧಾನಮನಾಃ ಶೃಣು .. 5.29..

- -

ಅಯಂ ಪ್ರಪಂಚೋ ನಾಸ್ತ್ಯೇವ ನೋತ್ಪನ್ನೋ ನ ಸ್ವತಃ ಕ್ವಚಿತ್ .

ಚಿತ್ರಪ್ರಪಂಚ ಇತ್ಯಾಹುರ್ನಾಸ್ತಿ ನಾಸ್ತ್ಯೇವ ಸರ್ವದಾ .. 5.30..

ನ ಪ್ರಪಂಚೋ ನ ಚಿತ್ತಾದಿ ನಾಹಂಕಾರೋ ನ ಜೀವಕಃ .
ಕೇವಲಂ ಬ್ರಹ್ಮಮಾತ್ರತ್ವಾನ್ನಾಸ್ತಿ ನಾಸ್ತ್ಯೇವ ಸರ್ವದಾ .. 5.31..

ಮಾಯಕಾರ್ಯಾದಿಕಂ ನಾಸ್ತಿ ಮಾಯಾಕಾರ್ಯಭಯನ್ನಹಿ .

ಕೇವಲಂ ಬ್ರಹ್ಮಮಾತ್ರತ್ವಾನ್ನಾಸ್ತಿ ನಾಸ್ತ್ಯೇವ ಸರ್ವದಾ .. 5.32..

ಕರ್ತಾ ನಾಸ್ತಿ ಕ್ರಿಯಾ ನಾಸ್ತಿ ಕರಣಂ ನಾಸ್ತಿ ಪುತ್ರಕ .

ಕೇವಲಂ ಬ್ರಹ್ಮಮಾತ್ರತ್ವಾನ್ನಾಸ್ತಿ ನಾಸ್ತ್ಯೇವ ಸರ್ವದಾ .. 5.33..

ಏಕಂ ನಾಸ್ತಿ ದ್ವಯಂ ನಾಸ್ತಿ ಮಂತ್ರತಂತ್ರಾದಿಕಂಚ ನ .

ಕೇವಲಂ ಬ್ರಹ್ಮಮಾತ್ರತ್ವಾನ್ನಾಸ್ತಿ ನಾಸ್ತ್ಯೇವ ಸರ್ವದಾ .. 5.34..

ಶ್ರವಣಂ ಮನನಂ ನಾಸ್ತಿ ನಿದಿಧ್ಯಾಸನವಿಭ್ರಮಃ .
ಕೇವಲಂ ಬ್ರಹ್ಮಮಾತ್ರತ್ವಾನ್ನಾಸ್ತಿ ನಾಸ್ತ್ಯೇವ ಸರ್ವದಾ .. 5.35..

ಸಮಾಧಿದ್ವಿವಿಧಂ ನಾಸ್ತಿ ಮಾತೃಮಾನಾದಿ ನಾಸ್ತಿ ಹಿ .

ಕೇವಲಂ ಬ್ರಹ್ಮಮಾತ್ರತ್ವಾನ್ನಾಸ್ತಿ ನಾಸ್ತ್ಯೇವ ಸರ್ವದಾ .. 5.36..

ಅಜ್ಞಾನಂ ಚಾಪಿ ನಾಸ್ತ್ಯೇವ ಅವಿವೇಕಕಥಾ ನ ಚ .

ಕೇವಲಂ ಬ್ರಹ್ಮಮಾತ್ರತ್ವಾನ್ನಾಸ್ತಿ ನಾಸ್ತ್ಯೇವ ಸರ್ವದಾ .. 5.37..

ಅನುಬಂಧಚತುಷ್ಕಂಚ ಸಂಬಂಧತ್ರಯಮೇವ ನ .

ಕೇವಲಂ ಬ್ರಹ್ಮಮಾತ್ರತ್ವಾನ್ನಾಸ್ತಿ ನಾಸ್ತ್ಯೇವ ಸರ್ವದಾ .. 5.38..

ಭೂತಂ ಭವಿಷ್ಯನ್ನ ಕ್ವಾಪಿ ವರ್ತಮಾನಂ ನ ವೈ ಕ್ವಚಿತ್ .

ಕೇವಲಂ ಬ್ರಹ್ಮಮಾತ್ರತ್ವಾನ್ನಾಸ್ತಿ ನಾಸ್ತ್ಯೇವ ಸರ್ವದಾ .. 5.39..

ಗಂಗಾ ಗಯಾ ತಥಾ ಸೇತುವ್ರತಂ ವಾ ನಾನ್ಯದಸ್ತಿ ಹಿ .

1



ಋಭುಸಂಕಥಿತಂ ಶಿವೇನ ಕುಮಾರೋಪದೇಶವರ್ಣನಂ

ಕೇವಲಂ ಬ್ರಹ್ಮಮಾತ್ರತ್ವಾನ್ನಾಸ್ತಿ ನಾಸ್ತ್ಯೇವ ಸರ್ವದಾ .. 5.40..

ನ ಭೂಮಿರ್ನ ಜಲಂ ವಹ್ನಿರ್ನ ವಾಯುರ್ನ ಚ ಖಂ ಕ್ವಚಿತ್ .

ಕೇವಲಂ ಬ್ರಹ್ಮಮಾತ್ರತ್ವಾನ್ನಾಸ್ತಿ ನಾಸ್ತ್ಯೇವ ಸರ್ವದಾ .. 5.41..

ನೈವ ದೇವಾ ನ ದಿಕ್ಪಾಲಾ ನ ಪಿತಾ ನ ಗುರುಃ ಕ್ವಚಿತ್ .

ಕೇವಲಂ ಬ್ರಹ್ಮಮಾತ್ರತ್ವಾನ್ನಾಸ್ತಿ ನಾಸ್ತ್ಯೇವ ಸರ್ವದಾ .. 5.42..

ನ ದೂರಂ ನಾಂತಿಕಂ ನಾಂತಂ ನ ಮಧ್ಯಂ ನ ಕ್ವಚಿತ್ ಸ್ಥಿತಿಃ .
ನಾದ್ವೈತದ್ವೈತಸತ್ಯತ್ವಮಸತ್ಯಂ ವಾ ಇದಂ ನ ಚ .. 5.43..

ನಮೋಕ್ಷೋಽಸ್ತಿ ನ ಬಂಧೋಽಸ್ತಿ ನ ವಾರ್ತಾವಸರೋಽಸ್ತಿ ಹಿ .

ಕ್ವಚಿದ್ವಾ ಕಿಂಚಿದೇವಂ ವಾ ಸದಸದ್ವಾ ಸುಖಾನಿ ಚ .. 5.44..

ದ್ವಂದ್ವಂ ವಾ ತೀರ್ಥಧರ್ಮಾದಿ ಆತ್ಮಾನಾತ್ಮೇತಿ ನ ಕ್ವಚಿತ್ .

ನ ವೃದ್ಧಿರ್ನೋದಯೋಮೃತ್ಯುರ್ನ ಗಮಾಗಮವಿಭ್ರಮಃ .. 5.45..
ಇಹ ನಾಸ್ತಿ ಪರಂ ನಾಸ್ತಿ ನ ಗುರುರ್ನ ಚ ಶಿಷ್ಯಕಃ .
ಸದಸನ್ನಾಸ್ತಿ ಭೂರ್ನಾಸ್ತಿ ಕಾರ್ಯಂ ನಾಸ್ತಿ ಕೃತಂ ಚ ನ .. 5.46..

ಜಾತಿರ್ನಾಸ್ತಿ ಗತಿರ್ನಾಸ್ತಿ ವರ್ಣೋ ನಾಸ್ತಿ ನ ಲೌಕಿಕಂ .

ಶಮಾದಿಷಟ್ಕಂ ನಾಸ್ತ್ಯೇವ ನಿಯಮೋ ವಾಯಮೋಽಪಿ ವಾ .. 5.47..

ಸರ್ವಂ ಮಿಥ್ಯೇತಿ ನಾಸ್ತ್ಯೇವ ಬ್ರಹ್ಮ ಇತ್ಯೇವ ನಾಸ್ತಿ ಹಿ .

ಚಿದಿತ್ಯೇವ ಹಿ ನಾಸ್ತ್ಯೇವ ಚಿದಹಂ ಭಾಷಣಂ ನ ಹಿ .. 5.48..

ಅಹಮಿತ್ಯೇವ ನಾಸ್ತ್ಯೇವ ನಿತ್ಯೋಽಸ್ಮೀತಿ ಚ ನ ಕ್ವಚಿತ್ .

ಕೇವಲಂ ಬ್ರಹ್ಮಮಾತ್ರತ್ವಾನ್ನಾಸ್ತಿ ನಾಸ್ತ್ಯೇವ ಸರ್ವಥಾ .. 5.49..

ವಾಚಾ ಯದುಚ್ಯತೇ ಕಿಂಚಿನ್ಮನಸಾ ಮನುತೇ ಚಯತ್ .

ಬುದ್ಧ್ಯಾ ನಿಶ್ಚೀಯತೇ ಯಚ್ಚ ಚಿತ್ತೇನ ಜ್ಞಾಯತೇ ಹಿಯತ್ .. 5.50..

ಯೋಗೇನಯುಜ್ಯತೇ ಯಚ್ಚ ಇಂದ್ರಿಯಾದ್ಯೈಶ್ಚ ಯತ್ಕೃತಂ .

ಜಾಗ್ರತ್ಸ್ವಪ್ನಸುಷುಪ್ತಿಂಚ ಸ್ವಪ್ನಂ ವಾ ನ ತುರೀಯಕಂ .. 5.51..

ಸರ್ವಂ ನಾಸ್ತೀತಿ ವಿಜ್ಞೇಯಂಯದುಪಾಧಿವಿನಿಶ್ಚಿತಂ .

ಸ್ನಾನಾಚ್ಛುದ್ಧಿರ್ನ ಹಿ ಕ್ವಾಪಿ ಧ್ಯಾನಾಚ್ಶುದ್ಧಿರ್ನ ಹಿ ಕ್ವಚಿತ್ .. 5.52..

ಗುಣತ್ರಯಂ ನಾಸ್ತಿ ಕಿಂಚಿದ್ಗುಣತ್ರಯಮಥಾಪಿ ವಾ .

ಏಕದ್ವಿತ್ವಪದಂ ನಾಸ್ತಿ ನ ಬಹುಭ್ರಮವಿಭ್ರಮಃ .. 5.53..
ಭ್ರಾಂತ್ಯಭ್ರಾಂತಿ ಚ ನಾಸ್ತ್ಯೇವ ಕಿಂಚಿನ್ನಾಸ್ತೀತಿ ನಿಶ್ಚಿನು .

ಕೇವಲಂ ಬ್ರಹ್ಮಮಾತ್ರತ್ವಾನ್ನ ಕಿಂಚಿದವಶಿಷ್ಯತೇ .. 5.54..

ಇದಂ ಶೃಣೋತಿ ಯಃ ಸಮ್ಯಕ್ಸ ಬ್ರಹ್ಮ ಭವತಿ ಸ್ವಯಂ .. 5.55..

- -

ಈಶ್ವರಃ -

ವಾರಾಶ್ಯಂಬುನಿ ಬುದ್ಬುದಾ ಇವ ಘನಾನಂದಾಂಬುಧಾವಪ್ಯುಮಾ-
ಕಾಂತೇಽನಂತಜಗದ್ಗತಂ ಸುರನರಂ ಜಾತಂ ಚ ತಿರ್ಯಙ್ಮುಹುಃ .
ಭೂತಂ ಚಾಪಿ ಭವಿಷ್ಯತಿ ಪ್ರತಿಭವಂ ಮಾಯಾಮಯಂ ಚೋರ್ಮಿಜಂ
ಸಮ್ಯಙ್ಮಾಮನುಪಶ್ಯತಾಮನುಭವೈರ್ನಾಸ್ತ್ಯೇವ ತೇಷಾಂ ಭವಃ .. 5.56..
ಹರಂ ವಿಜ್ಞಾತಾರಂ ನಿಖಿಲತನುಕಾರ್ಯೇಷು ಕರಣಂ
ನ ಜಾನಂತೇಮೋಹಾದ್ಯಮಿತಕರಣಾ ಅಪ್ಯತಿತರಾಂ .

ಉಮಾನಾಥಾಕಾರಂ ಹೃದಯದಹರಾಂತರ್ಗತಸರಾ-
ಪಯೋಜಾತೇ ಭಾಸ್ವದ್ಭವಭುಜಗನಾಶಾಂಡಜವರಂ .. 5.57..

..ಇತಿಶಿವರಹಸ್ಯಾಂತರ್ಗತೇಋಭುಸಂಕಥಿತಂ ಶಿವೇನ ಕುಮಾರೋಪದೇಶವರ್ಣನಂ
ಸಂಪೂರ್ಣಂ ..

- .. ಶ್ರೀಶಿವರಹಸ್ಯಂ . ಶಂಕರಾಖ್ಯಃ ಷಷ್ಠಾಂಶಃ .ಅಧ್ಯಾಯಃ 5 . 29-57..

- .. shrIshivarahasyam . shankarAkhyaH ShaShThAMshaH . adhyAyaH 5 . 29-57..

Notes :

Shiva Rahasyam Amsa-06 consists of the 50 Adhyaya-s that comprise the Ribhu Gita.

Selected verses from Ribhu Gita have been compiled here based on similarity of content.

